
MAKTABGACHA YOSHDAGI 
BOLALARNI MILLIY 
QADRIYATLAR RUHIDA 
TARBIYALASHNING 
AHAMIYATI
Eshmuratova Gauxar Maxsudovna
Qoraqalpog‘iston Respublikasi Pedagogik mahorat markazi,
Maktabgacha, boshlang‘ich va maxsus ta’lim metodikalari
kafedrasi katta o‘qituvchisi

Annotatsiya: Mazkur maqolada maktabgacha yoshdagi bolalarni milliy qadriyatlar ruhida tarbiyalashning pedagogik 
ahamiyati, bolaning ma’naviy-axloqiy kamolotidagi o‘rni va ta’lim-tarbiya jarayonidagi imkoniyatlari yoritilgan. Milliy qadri-
yatlarni bolalarning kundalik faoliyati, o‘yinlari, muloqoti, ijodiy mashg‘ulotlari va oilaviy munosabatlari orqali shakllantirish 
masalalari tahlil qilingan. Milliy qadriyatlarni yosh avlod ongiga singdirishda tarbiyachining shaxsiy namunasi, rivojlanti
ruvchi muhit va amaliy faoliyatning o‘rni asoslangan.

Kalit so‘zlar: maktabgacha ta’lim, milliy qadriyatlar, milliy tarbiya, ma’naviy-axloqiy tarbiya, milliy o‘zlik, xalq merosi, urf-
odat, an’ana, vatanparvarlik, rivojlantiruvchi muhit, tarbiyachi, oila va mahalla hamkorligi.
Abstract: This article highlights the pedagogical significance of raising preschool children in the spirit of national values, 
their role in a child’s spiritual and moral maturity, and their opportunities in the educational process. Issues regarding 
the formation of national values through children’s daily activities, games, communication, creative activities, and family 
relationships are analyzed. The role of the educator’s personal example, the developmental environment, and practical 
activity in instilling national values into the minds of the younger generation is substantiated.

Key words: preschool education, national values, national upbringing, spiritual and moral education, national identity, folk 
heritage, customs, traditions, patriotic environment, cooperation between educator, family, and mahalla.
Аннотация: В данной статье освещается педагогическая значимость воспитания детей дошкольного возраста 
в духе национальных ценностей, их роль в духовно-нравственном развитии ребенка и возможности в образова-
тельно-воспитательном процессе. Проанализированы вопросы формирования национальных ценностей через 
повседневную деятельность, игры, общение, творческие занятия и семейные отношения детей. Обоснована роль 
личного примера воспитателя, развивающей среды и практической деятельности в внедрении национальных цен-
ностей в сознание молодого поколения.

Ключевые слова: дошкольное образование, национальные ценности, национальное воспитание, духовно-нрав-
ственное воспитание, национальное самосознание, народное наследие, обычаи, традиции, развивающая среда 
патриотизма, сотрудничество воспитателя, семьи и махалли.

KIRISH
Yosh avlodni ma’nan yetuk, axloqan barkamol, mustaqil fikrlaydigan va o‘z xalqining madaniy merosini 

qadrlaydigan insonlar etib tarbiyalash jamiyat taraqqiyotining muhim shartlaridan biridir. Bu jarayon, avvalo, 
maktabgacha yoshdan boshlanadi. Chunki bolaning xarakteri, atrofdagilarga munosabati, dastlabki axloqiy 
qarashlari, yaxshilik va yomonlik haqidagi tushunchalari aynan ilk bolalik davrida shakllana boshlaydi. Shu 
sababli maktabgacha ta’lim tashkilotlarida bolalarni milliy qadriyatlar ruhida tarbiyalashga alohida e’tibor 
qaratish zarur.

Milliy qadriyatlar xalqning ko‘p asrlik hayotiy tajribasi, tarixi, madaniyati, tili, urf-odatlari, an’analari 
va ma’naviy merosida namoyon bo‘ladi. Ona tiliga hurmat, ota-onani e’zozlash, kattalarga izzat ko‘rsatish, 
kichiklarga g‘amxo‘rlik qilish, mehmondo‘stlik, mehr-oqibat, halollik, mehnatsevarlik, tabiatni asrash va Vatanga 
muhabbat xalqimiz qadriyatlarining muhim tarkibiy qismlaridir.

Milliy qadriyatlar tarbiyasi bolaga faqat o‘z xalqining urf-odatlarini o‘rgatish bilan cheklanmaydi. U bolaning 
insonlarga hurmat bilan munosabatda bo‘lishi, o‘z xatti-harakatlari uchun mas’uliyatni his qilishi, boshqalarning 
fikrini tinglashi va jamiyat hayotida faol ishtirok etishga tayyorlanishiga ham xizmat qiladi. Shu jihatdan milliy 
tarbiya umuminsoniy qadriyatlar bilan chambarchas bog‘liqdir.

Milliy qadriyatlar - muayyan xalqning tarixiy taraqqiyoti davomida shakllangan, uning o‘ziga xosligini belgi-
laydigan va avloddan-avlodga yetkaziladigan ma’naviy, axloqiy hamda madaniy boyliklardir. Ular xalqning 
turmush tarzi, oilaviy munosabatlari, san’ati, adabiyoti, og‘zaki ijodi, bayramlari va kundalik muomala madani-
yatida o‘z ifodasini topadi.

Maktabgacha yoshdagi bolalar milliy qadriyatlarni dastlab oiladagi munosabatlar, ota-onaning xulq-atvori, 
bobo va buvilarning nasihatlari, xalq ertaklari hamda kundalik hayotiy vaziyatlar orqali o‘zlashtiradilar. Keyin-
chalik maktabgacha ta’lim tashkilotidagi mashg‘ulotlar, o‘yinlar, bayram tadbirlari va tengdoshlari bilan muloqot 
bu tushunchalarning yanada boyishiga yordam beradi.

Milliy qadriyatlar tarbiyasining asosiy maqsadi bolada o‘z xalqiga mansublik hissini shakllantirish, milliy 
madaniyatga qiziqish uyg‘otish, axloqiy fazilatlarni rivojlantirish va boshqa insonlarga hurmat bilan munosa-
batda bo‘lishga o‘rgatishdan iborat. Bunda bolaning yosh xususiyatlari, qiziqishlari va individual imkoniyatlarini 
hisobga olish muhimdir.

MAVZUGA OID ADABIYOTLAR SHARHI
Maktabgacha yoshdagi bolalarni milliy qadriyatlar ruhida tarbiyalash masalasi pedagogika, etnopeda-

gogika, yosh psixologiyasi hamda ma’naviy-axloqiy tarbiya yo‘nalishlarida muhim ilmiy muammolardan biri 
sifatida o‘rganilgan. Ushbu masalaning nazariy asoslari shaxsning ijtimoiy va madaniy muhit ta’sirida shaklla-
nishi, xalqning tarixiy-tarbiyaviy tajribasini yosh avlodga yetkazish hamda bolada milliy o‘zlik va axloqiy fazi-
latlarni rivojlantirish bilan bog‘liq.

L.S. Vygotskiyning madaniy-tarixiy rivojlanish nazariyasida bolaning psixik va shaxsiy rivojlanishi ijtimoiy 
muhit, kattalar bilan muloqot hamda madaniy tajribani o‘zlashtirish jarayoni bilan uzviy bog‘liq holda talqin 
qilinadi. Olimning qarashlariga ko‘ra, bola madaniy tajribani tayyor holda emas, balki kattalar va atrof-muhit 
bilan o‘zaro faoliyat jarayonida egallaydi. Shu jihatdan xalq ertaklari, milliy o‘yinlar, urf-odatlar, an’analar, san’at 
va kundalik muloqot maktabgacha yoshdagi bolaga milliy qadriyatlarni yetkazuvchi muhim pedagogik vositalar 
sifatida namoyon bo‘ladi.

D.B. Elkonin bolaning rivojlanishida o‘yin faoliyatining alohida o‘rnini asoslab bergan. Uning yondashuvida 
syujetli-rolli o‘yin orqali bola kattalar dunyosidagi ijtimoiy munosabatlarni o‘zlashtiradi, turli rollarni bajaradi va 
jamiyatda qabul qilingan xulq-atvor me’yorlarini amaliy tarzda egallaydi. Mazkur nazariy qarash milliy o‘yinlar, 
oilaviy an’analarni aks ettiruvchi syujetli-rolli faoliyatlar va milliy bayram elementlaridan maktabgacha ta’lim 
jarayonida foydalanishning pedagogik ahamiyatini asoslash imkonini beradi.

N.E. Veraksa maktabgacha ta’limda bolaning madaniyat bilan o‘zaro aloqasini rivojlanishning muhim omili 
sifatida baholaydi. Uning tadqiqotlarida bolaning madaniy shakllar, ramzlar va ijtimoiy me’yorlarni turli faoliyatlar 
orqali o‘zlashtirishi ta’kidlanadi. Bu yondashuv milliy madaniyat namunalarini maktabgacha ta’limning rivojlan-
tiruvchi muhitiga kiritish, bolalarni xalq amaliy san’ati, musiqa, folklor va milliy an’analar bilan amaliy faoliyat 
jarayonida tanishtirish zarurligini ko‘rsatadi.

O‘zbek pedagogikasida milliy tarbiya masalalarining ilmiy asoslarini ishlab chiqishda M. Quronovning 
tadqiqotlari muhim o‘rin tutadi. Olim milliy tarbiyani xalqning tarixiy xotirasi, ma’naviy merosi, urf-odatlari 
va axloqiy qarashlarini yosh avlod ongiga singdirishga qaratilgan pedagogik jarayon sifatida tadqiq etgan. 
M.  Quronovning qarashlarida milliy tarbiya shaxsda milliy o‘zlikni anglash, Vatanga daxldorlik, ma’naviy 
mas’uliyat va ijtimoiy faollikni shakllantirish bilan bog‘lanadi. Ushbu yondashuv maktabgacha yosh davridan 
boshlab bolalarda milliy madaniyat va qadriyatlarga nisbatan ijobiy munosabatni shakllantirish zarurligini 
nazariy jihatdan asoslaydi.

S. Nishonova tomonidan olib borilgan tadqiqotlarda barkamol insonni tarbiyalash masalasi Sharq peda-
gogik tafakkuri va ma’naviy-axloqiy qadriyatlar bilan bog‘liq holda o‘rganilgan. Olimning yondashuvi yosh 
avlod tarbiyasida ma’naviy meros, axloqiy fazilatlar va tarixiy pedagogik tajribadan foydalanishning ahamiya-
tini ko‘rsatadi. Bu esa maktabgacha ta’limda halollik, mehr-oqibat, kattalarga hurmat, kichiklarga g‘amxo‘rlik, 
mehnatsevarlik va mas’uliyat kabi fazilatlarni milliy qadriyatlar asosida shakllantirish bilan uyg‘unlashadi.

Abdulla Avloniy merosida ham tarbiya shaxs va jamiyat taraqqiyotini belgilovchi muhim omil sifatida talqin 
qilinadi. Uning pedagogik qarashlarida axloq, odob, ilm, mehnatsevarlik, Vatanga muhabbat va insoniy fazi-
latlarni shakllantirish tarbiyaning asosiy vazifalaridan biri sifatida ko‘rsatiladi. Avloniyning tarbiyaga oid qarash-
lari bugungi maktabgacha ta’limda milliy va umuminsoniy qadriyatlarni o‘zaro uyg‘unlashtirib shakllantirish 
masalasi bilan mazmunan hamohangdir.

Maktabgacha pedagogikaga oid ilmiy-metodik adabiyotlarda milliy qadriyatlarni shakllantirish jarayoni 
bolaning yosh va individual xususiyatlarini hisobga olgan holda tashkil etilishi zarurligi qayd etiladi. Bunda 
xalq og‘zaki ijodi namunalari, ertaklar, maqollar, topishmoqlar, milliy o‘yinlar, milliy musiqa, raqs, hunarmand-
chilik va oilaviy an’analar bolalarning yoshiga mos pedagogik vositalar sifatida alohida ahamiyat kasb etadi. 
Ularning tarbiyaviy imkoniyati bolaning nafaqat milliy madaniyat haqidagi tasavvurlarini boyitish, balki nutqiy, 
ijtimoiy-hissiy, bilish va ijodiy rivojlanishini qo‘llab-quvvatlash bilan ham belgilanadi.

Tadqiqotlarda oilaning milliy qadriyatlarni shakllantirishdagi o‘rni ham alohida ta’kidlanadi. Bola dastlabki 
axloqiy me’yorlar, urf-odatlar va oilaviy an’analarni ota-ona, bobo-buvi hamda yaqinlarining xatti-harakatlarini 
kuzatish orqali o‘zlashtiradi. Maktabgacha ta’lim tashkiloti esa oilada shakllana boshlagan ushbu tasavvurlarni 
pedagogik jihatdan boyitadi va tizimlashtiradi. Shu sababli tarbiyachi, oila va mahalla hamkorligi milliy qadri-
yatlar tarbiyasining muhim pedagogik shartlaridan biri sifatida qaraladi.

Adabiyotlar tahlili shuni ko‘rsatadiki, mavjud ilmiy qarashlarda milliy tarbiya, bolaning madaniy rivojlanishi, 
o‘yin faoliyati, ma’naviy-axloqiy fazilatlarni shakllantirish va oilaning tarbiyaviy imkoniyatlari keng yoritilgan. 
Biroq maktabgacha yoshdagi bolalarda milliy qadriyatlarni kundalik ta’lim-tarbiya jarayoni, rivojlantiruvchi muhit, 
xalq og‘zaki ijodi, milliy o‘yin va san’at, tarbiyachining shaxsiy namunasi hamda oila va mahalla hamkorligini 
yagona pedagogik tizim sifatida uyg‘unlashtirish masalasi kompleks tahlilni talab qiladi. Shu nuqtayi nazardan 
mazkur tadqiqotda milliy qadriyatlar tarbiyasining ushbu tarkibiy jihatlarini o‘zaro bog‘liq holda o‘rganish muhim 
ahamiyat kasb etadi.

TADQIQOT METODOLOGIYASI
Tadqiqotda maktabgacha yoshdagi bolalarni milliy qadriyatlar ruhida tarbiyalashning mazmuni va amaliy 

imkoniyatlarini aniqlashga yo‘naltirilgan tahlil, kuzatish, suhbat, pedagogik faoliyatni tahlil qilish, tajribalarni 
umumlashtirish va taqqoslash usullaridan foydalanildi. Tadqiqot obyekti sifatida maktabgacha ta’lim jarayonida 
milliy qadriyatlarni shakllantirish mazmuni, vositalari va pedagogik shart-sharoitlari olindi. Bunda bolaning yosh 
va individual xususiyatlari, kundalik faoliyati, o‘yinlari, muloqoti, ijodiy mashg‘ulotlari, oilaviy munosabatlari 
hamda tarbiyachi, oila va mahalla hamkorligiga alohida e’tibor qaratildi.

TAHLIL VA NATIJALAR
O‘zbekiston Respublikasida maktabgacha ta’limning “Ilk qadam” milliy o‘quv dasturida maktabgacha ta’lim 

jarayonini bola shaxsiga yo‘naltirilgan, o‘yin va kompetensiyalarga asoslangan yondashuvlar asosida tashkil 
etishga qaratilgan. Dasturda milliy meros va global yondashuvlarni uyg‘unlashtirish, bolalarning har tomonlama 
rivojlanishini ta’minlash hamda mas’uliyatli, yuksak axloqli va faol shaxsni shakllantirishga xizmat qiladigan 
qadriyatlarni ta’lim-tarbiya jarayoniga singdirish muhim o‘rin tutadi.

Dasturda umuminsoniy, milliy, shaxsiy, ekologik va ta’limiy qadriyatlar alohida yoritilgan. Mazkur qadriyatlar 
bolalarning milliy o‘zligini anglashiga, shaxsiy mas’uliyatini rivojlantirishiga, o‘ziga xoslikni hurmat qilishiga va 
atrof-muhitga ongli munosabatda bo‘lishiga asos yaratadi.

Ayniqsa, dasturdagi 2.1.2-band - “Milliy qadriyatlar” mavzu uchun bevosita ahamiyatga ega. Unda milliy 
qadriyatlarning bolaning madaniy merosi, oilaviy an’analari va milliy o‘zligi bilan bog‘liqligini mustahkamlashi 
ta’kidlangan. Milliy qadriyatlarni shakllantirishning muhim yo‘nalishlari sifatida quyidagilar ko‘rsatiladi:

1.	 Vatanga muhabbat - milliy g‘urur va iftixor hamda madaniy meroslarga nisbatan hurmat hissini shakllant-
irish.

2.	 Oila va kattalarga hurmat - bu insonning o‘z oilasiga, uning a’zolariga va katta yoshdagi shaxslarga 
nisbatan izzat-ehtirom bilan munosabatda bo‘lishi, ularni qadrlashi, qadriyatlarni avlodlarga o‘rgatish.

3.	 An’analarni asrab-avaylash - bolalarni xalq og‘zaki ijodi, folklor, san’ati va urf-odatlar bilan tanishtirish.
4.	 Fuqarolik mas’uliyati - jamiyat hayotida ishtirok etishini qo‘llab-quvvatlash, rag‘batlantirish.

Dasturda milliy qadriyatlarni singdirish uchun an’anaviy musiqa mashg‘ulotlari, ertak, rivoyat va hikoya
lardan foydalanish, Navro‘z kabi milliy bayramlarni tashkil etish hamda jamoatchilik bilan hamkorlik qilish kabi 
faoliyatlar tavsiya etilgan.

Bu yondashuvdan ko‘rinadiki, milliy qadriyatlar tarbiyasi alohida tadbirlar bilan cheklanib qolmasligi kerak. 
U bolalarning barcha rivojlanish sohalari bilan bog‘langan holda, kundalik ta’lim-tarbiya jarayonida izchil amalga 
oshirilishi lozim.

Milliy qadriyatlar bolalarning ma’naviy-axloqiy, ijtimoiy-hissiy, nutqiy, bilish va ijodiy rivojlanishiga ijobiy 
ta’sir ko‘rsatadi.

Birinchidan, milliy qadriyatlar ma’naviy-axloqiy tarbiyani mustahkamlaydi. Xalq ertaklari, hikoyalar va 
hayotiy misollar orqali bolalar halollik, rostgo‘ylik, mehribonlik, sabr-toqat va mehnatsevarlik kabi fazilatlarning 
mazmunini anglay boshlaydilar. Masalan, ertak qahramonining boshqalarga yordam berishi muhokama qilin-
ganda, bola yaxshilikning ahamiyatini tushunadi va uni o‘z hayotida qo‘llashga intiladi.

Ikkinchidan, milliy qadriyatlar ijtimoiy-hissiy rivojlanishga yordam beradi. Kattalarni hurmat qilish, kichiklarga 
g‘amxo‘rlik ko‘rsatish, do‘stlari bilan o‘yinchoqlarni baham ko‘rish, o‘zaro yordam berish kabi faoliyatlar bolada 
hamdardlik, hamkorlik va o‘zaro hurmatni shakllantiradi.

Uchinchidan, xalq og‘zaki ijodi va ona tilidagi materiallardan foydalanish nutq va muloqot ko‘nikmalarini 
rivojlantiradi. Maqollar, topishmoqlar, ertaklar va tez aytishlar bolalarning lug‘at boyligini oshiradi, fikrini izchil 
ifodalashiga va suhbatlarda faol qatnashishiga yordam beradi.

To‘rtinchidan, milliy san’at, musiqa, raqs va hunarmandchilik namunalari bilan tanishish ijodiy va estetik 
rivojlanishni qo‘llab-quvvatlaydi. Milliy naqshlarni chizish, turli materiallardan bezaklar yasash, xalq kuylarini 
tinglash bolalarda go‘zallikni his etish, tasavvur qilish va ijodiy fikrlash qobiliyatlarini rivojlantiradi.

Beshinchidan, milliy qadriyatlar Vatanga daxldorlik tuyg‘usini shakllantirishga xizmat qiladi. Bolalarni ona 
yurti tabiati, tarixiy obidalari, xalq amaliy san’ati va madaniy an’analari bilan tanishtirish ularda o‘z yurti bilan 
faxrlanish hissini uyg‘otadi.

Shu bilan birga, milliy tarbiya boshqa xalqlar va madaniyatlarga hurmat bilan munosabatda bo‘lishni ham 
nazarda tutadi. O‘z milliy qadriyatlarini qadrlagan bola boshqalarning urf-odatlari va o‘ziga xosligini hurmat 
qilishga ham o‘rgatilishi kerak.

Bundan tashqari, bolalar milliy ertak va qo‘shiqlarga qiziqish bildiradi, urf-odatlar haqida sodda tasavvurga 
ega bo‘ladi, milliy san’at namunalarini taniy boshlaydi va o‘z fikrini erkin ifodalashga intiladi. Bu jarayonda 
ularning kommunikativ, ijtimoiy-hissiy, bilish va ijodiy rivojlanishi ham qo‘llab-quvvatlanadi.

Milliy qadriyatlarni samarali singdirish uchun bolalarning yoshiga, qiziqishlariga va rivojlanish xususiyat-
lariga mos pedagogik usullardan foydalanish lozim.

1.	 Xalq og‘zaki ijodi namunalaridan foydalanish. Ertak, maqol, topishmoq, rivoyat va xalq qo‘shiqlari 
bolalarga milliy madaniyatni tushunarli shaklda yetkazadi. Tarbiyachi ertakni aytib bergandan keyin bolalar 
bilan qahramonlarning xatti-harakatlarini muhokama qilishi mumkin. “Qahramon nima uchun yordam 
berdi?”, “Uning qaysi harakati senga yoqdi?”, “Sen qanday yo‘l tutgan bo‘larding?” kabi savollar bolalarning 
mustaqil fikrlashini rag‘batlantiradi.

2.	 Milliy o‘yinlardan foydalanish. Milliy o‘yinlar bolalarning jismoniy faolligi bilan bir qatorda, o‘zaro hamkorlik 
va qoidalarga rioya qilish ko‘nikmalarini rivojlantiradi. O‘yinlarni tashkil etishda barcha bolalarning ishtiro-
kini ta’minlash, ularning xavfsizligi va individual imkoniyatlarini hisobga olish muhim.

3.	 Milliy bayram va an’analar bilan tanishtirish. Navro‘z bayrami, milliy musiqa, xalq hunarmandchiligi va 
oilaviy an’analar haqida suhbatlar tashkil etish mumkin. Bolalar bayramning mazmunini faqat tomosha 
orqali emas, balki qo‘shiq, rasm, sahnalashtirish va amaliy topshiriqlar orqali o‘zlashtirsalar, tarbiyaviy ta’sir 
kuchayadi.

4.	 Milliy san’at va hunarmandchilikka qiziqish uyg‘otish. Bolalarga milliy naqshlar, kashtachilik, kulol-
chilik, do‘ppi va milliy kiyimlar haqida yoshiga mos tushunchalar berish mumkin. Masalan, san’at marka-
zida milliy naqsh elementlarini chizish yoki rangli qog‘ozlardan bezak yasash bolalarning ijodkorligini rivoj
lantiradi.

5.	 Kundalik hayotiy vaziyatlardan foydalanish. Bolaning salomlashishi, minnatdorlik bildirishi, teng-
doshiga yordam berishi, o‘yinchoqlarni yig‘ishtirishi va tabiatni asrashi milliy hamda umuminsoniy qadri-
yatlarni amalda o‘rganish uchun imkoniyat yaratadi. Tarbiyachi bunday ijobiy xatti-harakatlarni e’tirof etishi 
va bolaga o‘z harakatining ahamiyatini tushuntirishi kerak.

“Ilk qadam” milliy dasturida bolaning faol ishtirokini ta’minlaydigan, uning qiziqishlarini qo‘llab-quvvatlay-
digan va mustaqil faoliyatiga imkon yaratadigan ta’lim muhiti muhim ahamiyatga ega. Shu sababli maktab-
gacha ta’lim tashkilotidagi rivojlantiruvchi muhitni milliy madaniyat va qadriyatlarni aks ettiradigan materiallar 
bilan boyitish maqsadga muvofiq.

Masalan, nutq va til markazida xalq ertaklari, maqollar, topishmoqlar va bolalar adabiyoti namunalari 
joylashtiriladi. San’at markazida milliy naqshlar, milliy kiyimlar va hunarmandchilik namunalari tasvirlari beriladi. 
Syujetli-rolli o‘yinlar markazida “Mehmon kutamiz”, “Oilamiz bayrami”, “Buvimnikida” kabi o‘yinlar tashkil etiladi. 
Fan va tabiat markazida esa O‘zbekiston tabiati, mahalliy o‘simliklar va hayvonlar bilan bog‘liq kuzatishlar 
o‘tkaziladi.

Milliy qadriyatlarni shakllantirishda tarbiyachining shaxsiy namunasi alohida o‘rin tutadi. Bola kattalarning 
so‘zlaridan tashqari, ularning kundalik xatti-harakatlarini ham kuzatadi. Tarbiyachining bolalar bilan muloyim 
gaplashishi, har bir bolaning fikrini tinglashi, boshqalarga hurmat ko‘rsatishi va adolatli munosabatda bo‘lishi 
tarbiyaviy ta’sirga ega.

“Ilk qadam” dasturida pedagog faqat ko‘rsatma beruvchi emas, balki bolalarning qiziquvchanligi va ijod-
korligini qo‘llab-quvvatlovchi murabbiy, ular bilan birgalikda izlanadigan hamkor tadqiqotchi, mustaqil fikrlashga 
yo‘naltiruvchi va ota-onalar hamda jamoatchilik bilan hamkorlikni ta’minlovchi shaxs sifatida qaraladi.

Bu yondashuv milliy qadriyatlar tarbiyasida ham muhimdir. Tarbiyachi bolalarga tayyor xulosalarni berish 
bilan cheklanmasdan, ularni savol berishga, o‘z fikrini bildirishga, turli vaziyatlarda to‘g‘ri qaror topishga va o‘z 
xatti-harakatlarini anglashga undashi kerak.

Mahalla va mahalliy jamoatchilik bilan hamkorlik qilish bolalarning milliy-madaniy muhit bilan bevo-
sita tanishishiga xizmat qiladi. Bunda barcha tadbirlar bolaning yosh xususiyatlariga mos, mazmunli va faol 
ishtirokiga asoslangan holda tashkil etilishi zarur.

Mazkur natijalarga erishish uchun milliy qadriyatlar tarbiyasi bir martalik tadbir sifatida emas, balki kundalik 
faoliyatga singdirilgan uzluksiz pedagogik jarayon sifatida tashkil etilishi lozim.

XULOSA VA TAKLIFLAR
Xulosa qilib aytganda, maktabgacha yoshdagi bolalarni milliy qadriyatlar ruhida tarbiyalash ularning 

ma’naviy-axloqiy kamoloti, milliy o‘zligini anglash va ijtimoiy hayotga tayyorlanishida muhim ahamiyatga ega. 
Bolalikdan boshlab xalqning tarixi, tili, urf-odatlari, san’ati va ma’naviy merosi bilan tanishish bolaning o‘z 
xalqiga hurmatini mustahkamlaydi, unda Vatanga muhabbat, mehr-oqibat, halollik, mas’uliyat va hamkorlik 
kabi fazilatlarning rivojlanishiga yordam beradi.

Milliy qadriyatlarni singdirishda tarbiyachi, oila va mahalla hamkorligi, o‘yin va amaliy faoliyat, xalq og‘zaki 
ijodi, milliy san’at hamda rivojlantiruvchi muhitning imkoniyatlaridan samarali foydalanish zarur. Eng muhimi, 
bola qadriyatlarni faqat so‘z orqali emas, balki kundalik munosabatlar va shaxsiy tajriba orqali o‘zlashtirishi 
kerak.

Shunday qilib, milliy qadriyatlar ruhida tarbiyalash maktabgacha ta’limning muhim tarkibiy qismi bo‘lib, 
milliy merosni asrab-avaylaydigan, insoniy fazilatlarni qadrlaydigan, mas’uliyatli va faol avlodni voyaga yetka-
zishga xizmat qiladi.

Foydalanilgan adabiyotlar ro‘yxati:
1.	 O‘zbekiston Respublikasida maktabgacha ta’limning “Ilk qadam” milliy o‘quv dasturi. Uchinchi nashr. Toshkent, 2026.
2.	 O‘zbekiston Respublikasi Maktabgacha va maktab ta’limi vazirining 2026-yil 17-iyuldagi 260-son buyrug‘i, “Ilk qadam” 

milliy o‘quv dasturining uchinchi nashriga ilova.
3.	 O‘zbekiston Respublikasining “Maktabgacha ta’lim va tarbiya to‘g‘risida”gi Qonuni. O‘RQ-595-son, 2019-yil 16-dekabr.
4.	 O‘zbekiston Respublikasi Vazirlar Mahkamasining 2020-yil 22-dekabrdagi 802-son qarori, “Maktabgacha ta’lim va 

tarbiyaning davlat standartini tasdiqlash to‘g‘risida”.
5.	 Xodjieva N., Rahmonova D. “Maktabgacha ta’lim pedagogikasi” - Toshkent, 2021.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

